Kommunebudsjettet – skal vi på sparebluss eller satse på utvikling?
Dei som følgde Stryn formannskap sitt budsjettmøte på nettet, kunne ikkje unngå å legge merke til at Stryn Ap signaliserte eige budsjettforslag, med fleire endringsframlegg. Andre parti var svært tilbakehaldne og hadde lite å melde som endring i høve til administrasjonen sitt framlegg. 
Ved valet sa veljarane tydeleg frå om at dei ønskte eit tydeleg skifte, m.a. i kommunane si mulegheit for styrka velferd, altså tenester for innbyggarane. Støre-regjeringa styrka sitt tilleggsbudsjett med ein solid realvekst i frie inntekter for kommunane. Det betyr meir velferd over heile landet og for Stryn kommune utgjer dette rett i overkant av 5 mill. meir enn Solbergregjeringa.
Dette vil styrke økonomien i kommunen og gjere oss i stand til å gje eit betre tilbod til dei som har krav på omfattande helse- og omsorgstenester. 
Så langt har vi registrert at både administrasjonen og alle dei andre partia planlegg å setje alle ekstra overføringar på sparekontoen «disposisjonsfondet». Det betyr sparebluss og lite offensiv satsing som ikkje tek opp i seg regjeringa sine prioriteringar. 
«Nærværsprosjektet» - ein god idé
Stryn kommune har hatt aukande sjukefråvære.  Vi er heilt samde om at nærværsprosjektet er heilt avgjerande for å snu denne utviklinga, men vi er like overtydde om at det trengst fleire tiltak. Difor gjer vi framlegg om å auke grunnbemanninga i omsorgssektoren. 
I Ap sitt forslag ligg det inne to heile stillingar knytt til to avdelingar ved Stryn omsorgssenter, auke i dagtilbodet for heimebuande demente (Vikane og Stryn), frå 2 til 3 dagar pr. veke og styrke tenester til funksjonshemma med 500.000 kr, primært for å få fleire heile stillingar. 
Dersom vi ikkje styrker grunnbemanninga, er det fare for at det vert vanskeleg å få ned sjukefråværsprosenten gjennom nærværsprosjektet.  
Kultur og ungdom
Stryn Ap sitt forslag ønskjer å tilgodesjå Singerheimen med auka driftstilskot og vi meiner at ein må prioritere å tette taklekkasje i Randabygda kyrkje.
Vi er også opptekne av å legge til rette for eit betre ungdomsmiljø i sentrum, og vil difor styrke Telegrafen ungdomskafé med støtte tilsvarande bortfall av midlar som vidaregåande ikkje lenger vil bidra med.
Tidlegare har staten finansiert av foreldrerettleiing i barnevernet med 50%. Tiltaket har vore organisert i eit samarbeid med Gloppen kommune og er ein viktig del av barnevernet sitt tilbod til foreldra. Når staten no har overført totalansvaret for dette tilbodet til kommunane, ønskjer vi å halde fram samarbeidet med Gloppen og finansiere det som skal til for å oppretthalde tilbodet som eit kommunalt tilbod. Difor har Stryn Ap teke inn ei halv stilling til dette formålet. Alternativet er å kjøpe tenester med private tilbydarar. Det ønskjer vi ikkje. Truleg er det også ei kostbar ordning.
Planlegging for utvikling
Stryn Ap sitt forslag inneber ein auke i årsverk til planavdelinga. Planarbeid skal sikre framdrift og framtidsretta aktivitet innafor arealplanarbeid for å hindre at kommunen stagnere i mangel på buareal, næringsareal og t.d. deponi. 
Skule og barnehage
Regjeringa har fastsett nye minstesatsar for barnehagebetaling og det er starta ei oppbygging av gratis SFO-tilbod. Dette er forpliktande for kommunen på ein måte som gjer at vi må planlegge for framtidig skule- og barnehagetilbod i kommunen. Slik det er no, er det t.d. ikkje alle skular som kan gje tilbod om SFO.
Med bakgrunn i skulekontoret sin konsekvensanalyse ønskjer vi å ha ein desentralisert skulestruktur som vi baserer på gode oppvekstsenter, altså samdrift mellom berekraftige skule- og barnehageeiningar. Stryn Ap har i sitt valprogram sagt at vi skal bevare ein desentralisert struktur, men vurdere nøye dei skulane som vert udelte over lang tid.
Difor seier vi i budsjettforslaget at det er tid for å samordne skule- og barnehagetilbodet på nordsida av fjorden i eitt oppvekstsenter. Det skal sikre ei god drift i denne delen av kommunen ved minkande barnetal. Dette tiltaket vil gje ein positiv budsjettgevinst på over 2 mill. på årsbasis. 
Førebygging og tidleg innsats 
Ein ser at fleire elevar slit og har utfordringar i skulen, - utfordringar som oftare og i større grad handlar om meir enn pedagogisk og spesialpedagogisk tilrettelegging. Fleire barn har behov for oppfølging i høve til livsmeistring og psykisk helse. Difor meiner Stryn Ap at det er rett å satse på ressursar til ei ordninga med miljøterapeutar i skulen og at det no blir sett av midlar tilsvarande ei heil stilling.
Turismehandtering
Dei to siste åra har kommunestyret gjort hasteløyvingar for å sikre m.a. toalett i område der mange turistar ferdast. Administrasjonen sitt framlegg tek ikkje høgde for at situasjonen vil bli den same for åra framover. Difor inneheld Stryn Ap sitt forslag ein budsjettsum som skal brukast til å handtere dei utfordringane som vi kan få ved liknande besøkstal som dei siste åra.  
På sikt bør vi drøfte bruk av «turistskatt» for å dekke kommunale utgifter.
Flyktningar
Det har vore stor semje i kommunestyret om å ta imot det talet flyktningar som vi vert oppmoda om å busetje her. Det gir auka tilskot frå staten og gir oss folketalsauke som i seg sjølv er viktig for overføring til kommunen. Når vi så har kapasitet til å gje dei tilflyttande dei grunnleggande tenestene dei har krav på gjennom Flyktningtenesta og opplæringstilbodet, finn vi at auka busetjing av flyktningar kan gje rom for å saldere budsjettet med eit positivt bidrag.
Investeringar
Stryn Ap har framlegg om slike endringar:
Utsetje damprosjektet ved Langesetvatnet til 2023, redusert investering i brannstasjonen på Petterneset, ei mindre investering til kvikkleireregistrering og bygging av nytt kryss i Lovik. Det siste er vesentleg forbetring av trafikktilhøve for mykje tungtrafikk og sikrare skuleveg.
Kort oppsummert:
Den nye regjeringa har lagt ein ny kurs som omfattar endringar i fleire politikkområde.
Eitt av desse områda er kommunane sin økonomi. Resultatet er at Stryn kommune fekk tilført over 5 mill. meir i frie midlar enn det Solberg-regjeringa hadde i sitt budsjett. Dette skal gje eit betre velferdstilbod i kommunane.
Stryn Ap meiner at regjeringa si satsing må vise att i kommunen sitt tenestetilbod. Det vil i så fall spegle Ap/Sp-regjeringa sine målsetjingar.

